*
* X

»

MOUVEMENT INAMAHORO
FEMMES ET FILLES POUR LA PAIX ET LA SECURITE
ITANGAZO RY’'UMUHARI INAMAHORO KU MUNSI WO GUTANGUZ’ISEKEZA RY’IMINSI 16 YO
KURWANYA AMABI AKORERWA ABAKENYEZI N’ABIGEME

Uk’umwak’utashe, isi yose irahuriza hamwe mw’ isekeza ry’ iminsi 16 yahariwe kurwany’amabi
akorerwa abakenyezi n’abigeme (VBG), iryo sekeza ritangura uyu munsi, igenekerezo rya 25
Munyonyo, umunsi mpuzamakungu wahariwe kurwanya amabi akorerwa abakenyezi,
rikazosozerwa kw’igenekerezo rya 10 Kigarama, umunsi mpuzamakungu wahariwe agateka ka
zina muntu.

Muri iryo sekeza, Umuhari INAMAHORO, Abakenyezi n’Abigeme baharanira amahoro
n’umutekano, wifatanije n’isi yose mu kwibutsa ko amabi akorerwa abakenyezi n’abigeme
ar'ihonyangwa ryeruye ry’agateka ka zina muntu, kabuza Abakenyezi guterera uko bikwiriye
mw’iterambere, bikaba n’intambamyi ikomeye ku gikogwa co kwubaka kazoza keza ka bose.

Icivugo c’'uyu mwaka ni:
« Dushire hamwe dutuze amabi akorerwa abakenyezi n’abigeme ku mbuga ngurukanabumenyi
».

Amabi akorwa yishimikije ubuhinga bwa none n’ikibazo kibangamiye cane Abakenyezi
n’abigeme benshi kw’isi, cane cane urwaruka. Harimwo ivyo kubaburagiza, kubatuka,
kubandagaza no gushira kurubuga amasanamu yabo n’amakuru aberekeye batavyumvikanye,
n’ayandi mabi atandukanye akoreshwa kurizo mbuga mu gukora inabi. Uburundi nabwo nyene
bwaratewe, biriko biraba vyinshi!

Twokwibutsa ngaha ko naho ubwo bwoko bw’amabi buriko bushikira abigeme n’abakenyezi
benshi mu Burundi bivuye kw’iterambere ryibonekeza muvyerekeye ubuhinga bwa none,
abigeme n’abakenyezi b’Abarundikazi batoharugwa baracabangamiwe cane na bwa bundi
bwoko bwinshi bw’amabi afatiye ku gitsina amaze imyaka yiyerekana ata gahengwe: haba mu
miryango, mu kazi, mu kibano, mu nzira, ndetse no ku mashure.

Ayo mabi afata ishusho zitandukanye: kenshi mu ngo abonekera mu gukubitwa no gutukwa, mu
majambo atuntuza umutima, mu kubuzwa uburenganzira ku butunzi kugira bagume basabiriza,
mukudahabw’ijambo mwikoreshwa ry’amatungo y’'umuryango kandi aribo barondera kenshi,
ivyo bikabangamira abakenyezi n’abana, hakaba kandi n’'ugufatwa ku nguvu mu rugo, ata nama
n’urukundo bigiyemwo.

Ntitwokwibagira muriyi myaka iheze ba bakenyezi bafatwa bagafungwa kuko baharanira
agateka ka zina muntu, abamenyesha makuru bazira umwuga wabo, mbere Sandra Muhoza

n’ubu akaba akibohewe yo, ata caha cukuri kimwagira. Nagahinda! Abana barahagarika
amashule kubera ihohoterwa ribera kumashule, uwubivuze akaba ariwe aca apfungwa. Hari
nabana bakoregwa amabi mu miryango, ntihagire uwuvuga, bikaba akamizwe n’inda y’ingoma,
kubera imigenzo! Ntitwokwibagira ya nkuru y’akamaramaza duherutse kwumva kuri ya mirongo
y’abateze bus, aho haba amabi akoregwa abakenyezi n’abigeme ku mugaragora ata guhana,
kandi hari itegeko rigenga ayo mabi! Turacari kure!

Naho tudashoboye kubivuga vyose ngaha, Umuhari INAMAHORO uriyamiriza wivuye inyuma
ubwo bwoko bwose bw’amabi akoregwa abakenyezi n’abigeme! Turibukije ko abakenyezi
n’abageme bose bafise uburenganzira bwo kubaho batekanye, bubashwe, kandi bahabwa
ikibanza co guterera mu bikorwa vy’iterambere ata bwoba.

Dufashe rero aka karyo ngo dutere akamo abantu bose, abagabo, abakenyezi, urwaruka,
abaserukira abandi, n’abadushigikira kugira ngo dushire hamwe twese tubandanye twiyamiriza
ayo mabi akorerwa abakenyezi n’abigeme, kuko nta gihugu kizoba impore ngo gitekanirwe
hakiri umukenyezi canke umwigeme akubagurwa, arobanurwa, canke igihe cose agateka kiwe
kazoba kagihonyangwa.

Kubijanye n’icivugo c’'uyu mwaka, turahamagarira gukinga no kurwanya amabi akoregwa
abakenyezi n’abigeme biciye mu buhinga bwa none. Imbuga ngurukanabumenyi, telefone
n’ibindi bikoresho vya none ntibikwiye kuba ivyo gutera ubwoba canke gukandamiza abandi.
Birasaba ko abakorerwa ayo mabi bakingigwa, bagafashwa, abakoze ayo mabi nabo
bakabihanirwa nkuko amategeko abigenga.

Turasavye dushimitse imiryango, amashure, n’abajejwe intwaro kwitwararika ibi bikurikira:

¢ kwigisha abahungu n’abakobwa uburenganzira bwa bamwe n’abandi no kwubahana;

* Gushira ahabona amabi yose akoregwa abakenyezi n’abigeme, harimwo n’ayo akoresha
imbuga ngurukana bumenyi kugira ntagume yiyongera;

e gufasha abahuye n’ayo mabi, mu kubumviriza, kubafasha gushikira abaganga bavura ibijanye
n’ubuzima bwo mu mutwe no kwitura ubutungane;

¢ Kubandanya dusaba kwongereza inguvu mu mategeko ahasha ayo mabi kugira ababikora
bahanwe bikomeye, bateshwe bate.

Muri iyi minsi 16, Umuhari INAMAHORO utegekanya ibikorwa vyo guhimiriza kugira amabi
akorerwa abakenyezi n’abigeme atuzwe. Abagabo n’abagore bazoshikiriza muriyo minsi
ubutumwa burarikira guhagarika amabi yose akorerwa abakenyezi.

Hazoba kandi inyigisho mu migwi yacu iri muri Afrika, zijanye no gukoresha neza imbuga
ngurukanabumenyi no gushitsa kure ijwi ry’Umuhari INAMAHORO.

Umuhari INAMAHORO uzoshira kandi kurutonde rw’ibikorwa vyawo ubuvugizi ku bijanye
n’ukwubahiriza amategeko arinda abakenyezi n’abigeme ku mabi akoregwa ku mbuga
ngurukanabumenyi.

Umuhari INAMAHORO usubiye kwiyemeza gukorana n’imiryango, amashirahamwe n’inzego
Z'igihugu kugira twese hamwe twubake Uburundi butekanye, aho umukenyezi n’'umwigeme
wese ashobora gukura no kwidegemvya ata bwoba.

Bavukanyi, turabinginze ngo mu bandaye mwifatanya natwe muri uru rugamba rwo kurwanya
amabi akorerwa abakenyezi kugira aho tuba, harangwe n’ukwubabhiriza agateka, icubahiro
n"umutekano ku bakenyezi bose. Aho niho tuzosanga bwa Burundi, Ka Karere na ya Afrika
twipfuzal

Ku bw’Umuhari INAMAHORO, Abakenyezi n’abigeme baharanira Amahoro n’"Umutekano

Marie Louise Baricako,

Kuwa 25 Munyonyo 2025.



